
Útdráttur 

Listamenn! Vaknið því upprisa ykkar er í nánd. Rísið upp gegn elítisma og ógeði 

kapítalismans. Hættið þessu kjaftæði. Niður með snobb. Snúið bakinu við djammi og 

sukki og sjáið skítinn sem þjóðin veður. Djammlistin er afstöðuleysi og afstöðuleysið 

er líkt og öskur í geimnum. Takið andófinu opnum örmum og hættið að vera svona 

leiðinleg. Segið eitthvað! Þið eruð líkt og kúguð birtingarmynd konunnar í 

feðraveldinu. Opnið augun því þið kreistið þau aftur. Skolið eitrið úr þeim og segið 

fyrirgefðu. Segið hæ við grasrótina. Haldist í hendur og hlægið að yfirvaldinu því 

ekkert yfirvald nær að kæfa vald listarinnar. 

Róttæk andstaða gegn hefðinni rís reglulega upp í myndlistarheiminum en með 

tímanum innlimar sú róttæka stefna sig hægt og rólega inn í viðurkenndar stofnanir 

listheimsins og verður þannig á endanum sjálf hefðin. Þótt grasrótin hverju sinni sé að 

einhverju leiti alltaf í ákveðni andstöðu þá afvegaleiðist sú andstaða þegar 

myndlistarheimurinn hverfur inn í draumkenndan heim afstöðuleysis. Afstöðuleysi 

virðist vera hið nýja andóf gegn hefðinni í dag og sá eldmóður sem einkenndi 

listasenuna í hinni sögulegu framúrstefnu og fram yfir 68-hreyfinguna virðist liggja á 

köldum ís. Hins vegar er mikil undirliggjandi ólga í íslensku samfélagi og með hverju 

skrefinu sem stjórnvöld stíga í átt að spillingu og kúgun virðist eitrið seitla úr augum 

lýðsins og listamenn vakna úr værum blundi elítisma stofnananna. 

Ný andstaða gegn hefðinni er að vakna til lífsins og gengur nú hönd í hönd við 

pólitískan aktívisma gegn spillingu og fasisma. Hér á eftir verður fjallað um táknræna 

hrekki pólitískra aktívista og/eða myndlistarmanna í listformi sem ég kýs að kalla 

prakkaralist. Líkt og myndlistarmenn beita pólitískir listamenn andófsins mismunandi 

aðferðum í verkum sínum en í öllum tilfellum er megininntak verkanna skilaboðin 

sem fjallað er um og er birtingarmynd þeirra í flestum tilfellum öfugsnúin, kaldhæðin 

og stríðnisleg – táknræn hrekkjabrögð. Þetta er gott dæmi um vald listarinnar til 

breytinga í nútíma samfélagi þar sem mótmælin eru sjónræn og friðsöm. 

Andstöðulistin og aktívisminn haldast þétt í hendur í listforminu og oft er óljóst hvort 

listamaðurinn er aktívisti eða aktívistinn listamaður. 

Marga illa menn á reiki 
finna má á foldum þessum, 
varnast má þeim vondu fjárum 
með vopnabúri mínu. 
Nýjar leiðir nýtast munu 
til að berjast berserk móti, 
sem er að sigra stríðið 
áður en það hefst. 
Þá við sveigjum sátt svo okkur hag í falli frægur dómur, 
þá upphefst hávær heljarhljómur en hann við eigi hlustum á. 

 
Ég hár mitt greiði gaddavírinn, 
úr nefi mínu napalm snýti. 
Sprengi hús með hugsun minni, 
stanga úr tönnum sinar manna. 
Loka mig bak luktra dyra, 
girði gjörðum með gaddabelti. 
Vélbyssukjaftar í kjólfötum, 
mót gestum taka með glotti tanna.1 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Helga Katrín Tryggvadóttir, „Leiðin til Friðar“, hljómsveitin Viðurstyggð. Skömm Jarðar, Reykjavík, 
2006. 



	  

Inngangur 

Ég sofna við bumbuslátt. Hugur minn er sýktur og mig dreymir martraðir. Um nóttina 

vaknaði ég við umgang í tómu húsi og líf mitt varð þynnra en postulín. Lífið innra 

með mér lifir sjálfstæðu lífi á meðan mitt eigið stendur frammi fyrir dauðanum. 

Líkami minn er hof þess sem var eitt sinn sál mín. Ég er skemmd vara, ljót að innan. 

Hið góða sem kemur til mín safnast upp í spilaborg sem bíður þess að grafa mig 

lifandi og ég grátbið tómið um að drepa mig áður. Spilin eru þakin stálþyrnum sem 

stinga mig og minna mig á að það rennur þykk tjara um svartar æðar líkama míns. Ég 

er sett í húðlitaðan galla sem þrengir þannig að í hálsmálið að ég næ ekki andanum en 

brosi fölsku brosi og fer í jóga á þriðjudögum. 

Við búum saman í samfélagi. Samfélagi manna. Samfélagi manna sem telja 

sig æðri náttúrunni og íbúum hennar. Samfélagi manna sem kúka og æla en fara svo í 

dýr jakkaföt og halda að enginn taki eftir því. Samfélagi manna sem lykta illa að 

innan og drekka neonlitaða orkudrykki til að komast í gegnum daginn og pissa því 

svo í sjóinn.  Það er eins og vond matröð að fæðast inn í þennan heim. Hann er grár, 

steyptur og íbúar hans eru uppvakningar sem ganga um með augun hangandi úr 

augntóftunum og heilann lekandi út um allt. 

Í þessari ritgerð verður fjallað um vald listarinnar og nafnlausa götulist 

andófsins. Fjallað verður um aktívisma, andstöðulist og táknræna hrekki pólitískra 

aktívista sem liggja á gráu svæði pólitísks andófs og andstöðulistar en hrekkjabrögðin, 

eða prakkaralistin eins og ég kýs að kalla þetta listform, er megin umfjöllunarefni 

ritgerðarinnar. Í grunninn er hún sjónræn aðferð til að draga fram, á táknrænan hátt, 

það sem listamaðurinn (eða aðgerðarsinninn) gagnrýnir við ríkjandi fyrirkomulag. 

Mjög gott dæmi um þetta er þegar Bónusfáni var dreginn að húni Alþingishússins í 

kjölfar hrunsins árið 2008 (sjá mynd 1). 

Fyrst verður sjónum beint að andstöðulist í sögulegu samhengi. Gerð verður 

grein fyrir nokkrum róttækum listhreyfingum undanfarinna áratuga, fjallað um hina 

„sögulegu framúrstefnu“ þ.e. upphaf framúrstefnunnar á fyrstu áratugum tuttugustu 

aldar og stefnuyfirlýsingar þeirra. Þá verður fjallað um róttækar listhreyfingar 

framúrstefnunnar eftir seinni heimstyrjöld. Þar verður einkum einblínt á hreyfingar 

sem komu fram með '68 hreyfingunni. Í lok kaflans fjalla ég um andstöðulist í 

samtímanum, táknræna hrekki götunnar og róttækan aktívisma í Rússlandi. 



	  

Í öðrum kafla Nafnlaus götulist andófsins á Íslandi er gerð grein fyrir nokkum 

pólitískum gjörningum sem falla undir prakkaralist og framkvædir voru í Reykjavík á 

tímabilinu 2008-2013. Í þriðja kafla ritgerðarinnar Heimilislíf tengi ég eigin 

listsköpun við efni ritgerðarinnar. Þar fjalla ég um tvö verk sem ég vann með hópi 

listamanna, Hávaða og Hávaðahópinn  og Sögu Listarinnar. Þar næst mun ég fjalla í 

stuttu máli um táknrænan hrekk sem framinn var við Rússneska sendiráðið sumarið 

2012 samhliða glæpum, pönki og blús. Í lokakafla ritgerðarinnar Leiðin til Friðar 

verða dregnir saman þræðir og vísað fram á veginn. 

1. Andstöðulist í sögulegu samhengi og stefnuyfirlýsingar 

Hugtakið avant-garde (framúrstefna) er upphaflega komið úr frönsku hernaðarmáli. 

Það merkir framvörður eða brjóstfylking hersveitar. Hugtakið kom fram þegar á tólftu 

öld en það var ekki fyrr en á fyrri hluta nítjándu aldar í Frakklandi að það var tekið 

inn í umræðu um bókmenntir og listir. Í texta Olindes Rodrigues, Samræður, frá árinu 

1825 er fullyrt að „vald listarinnar sé í raun það beinasta og fljótvirkasta sem til sé“ 

og listamennirnir eru skilgreindir sem „framvörður“ þjóðarinnar.2 

Samhliða nútímavæðingu (e. modernisation) evrópska samfélaga á fyrstu 

áratugum tuttugustu aldar varð mikið umrót á sviði menningar og lista. Gerðar voru  

margvíslegar tilraunir til að endurhugsa hefðbundnar aðferðir í listsköpun. Róttækir 

listamenn úr ólíkum listgreinum og af ólíku þjóðerni hópuðu sig saman í endurnýjun 

evrópskrar listar og menningar. Stefnuyfirlýsingar eða „manifestó“ gegndu mikilvægu 

hlutverki margra þessara hópa en með þeim gátu þeir skilgreint og komið á framfæri 

sameiginlegum viðhorfum sínum og stefnumiðum. Þegar tekið er mið af 

stefnuyfirlýsingum hópanna má sjá að innbyrðis voru þeir oft á tíðum mjög ólíkir en 

ekki heildstætt fyrirbæri. Ítölsku fútúristarnir upphófu t.a.m. stríð á meðan 

dadaistarnir fordæmdu það. Þrátt fyrir það mátti greina í hugmyndum þessara 

framúrstefnuhópa ýmislegt sameiginlegt en eitt af helstu einkennum yfirlýsingarforms 

framúrstefnunnar var það róttæka andóf gegn hefðinni.3 Benedikt Hjartarson kemst 

svo að orði um framúrstefnuhópa þessa tíma:  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
2 Benedikt Hjartarson, „Inngangur“, í Yfirlýsingar. Evrópska framúrstefnan, Benedikt Hjartarson tók 
saman, Hið Íslenzka Bókmenntafélag, Reykjavík, 2001, bls. 21 
3 Sama heimild.  



	  

Þótt fagurfræði evrópsku framúrstefnuhópanna sé … á margan hátt sundurleit 

má greina í hugmyndum þeirra ákveðna sameiginlega þræði sem fléttast saman 

þannig að til verður nýtt afbrigði af listrænum „aktívisma“ sem miðar að því að 

skapa fagurfræðilega menningu.4 

Líkt og annars staðar á vesturlöndum varð mikið umrót í íslensku menningarlífi á 

sjöunda og áttunda áratugnum, umrót sem var náttengt pólítískri og samfélagslegri 

róttækni og hefur jafnan verið kennt við 68-byltinguna. Hópurinn SÚM var til að 

mynda stofnaður árið 1965 og hélt sína fyrstu sýningu, SÚM I, í Ásmundarsal sama 

ár.5 Haustið 1967 stóð hópurinn fyrir einkasýningu á verkum Ragnhildar Óskarsdóttur 

(1940- 1996), eða Rósku, en hún var meðlimur í hópnum og tók þátt í pólitísku starfi 

á Íslandi um 1970.6 Sýningin var fyrsta einkasýning hennar eftir að hún kom heim frá 

Róm þar sem hún var við nám. Róska tilheyrði þeim listamönnum sem voru í 

andstöðu gegn abstraktlistinni og vildu afmá mörkin milli lífs og listar.7 Róska 

aðhylltist róttæka vinstri stefnu og á námsárum sínum á Ítalíu vann hún með hópi 

róttæklinga í hreyfingunni Lotta continua.8 Pólitískt andóf einkenndi listsköpun 

Rósku og í mörgum verka hennar birtist m.a. róttæk ádeila á feðraveldið. Hér má 

t.a.m. nefna verkið Tilvonandi húsmóðir/ Súper þvottavél frá 1967. Verkið var hluti af 

útisýningu á Skólavörðuholtinu. Með þessari sýningu var myndlistin færð út í hið 

opinbera rými. Fleiri slíkar útisýningar voru skipulagðar í kjölfarið og urðu m.a. hluti 

af dagskrá Listahátíðar Reykjavíkur á áttunda áratugnum.9   

Líkt og í vesturhluta álfunnar varð nokkuð skýrt uppgjör í listalífi í 

Sovétríkjunum á árunum í kringum 1970 sem birtist m.a. í gjörningalist hópanna 

Kollektivnye Deistvia og Mukhomor en meðlimir þeirra voru listamenn sem kenndu 

sig við konseptlist.10 Því hefur þó verið haldið því fram að í listsköpun þessara hópa 

hafi ekki gæti augljóss pólitísks andófs. Slíkt pólitískt andóf verður hins vegar 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4 Sama heimild, bls. 15-16.  
5 Laufey Helgadóttir, „Umbrotatímar“, í Íslensk listasaga frá lokum 19. aldar til upphafs 21. aldar, 
Ólafur Kvaran ritstjóri, 4. bindi, Reykjavík : Listasafn Íslands ; Forlagið, 2011, bls. 53. 
6 Dagný Heiðdal, „Listin sem loftvog mannlegra hreyfinga“, í Íslensk listasaga frá lokum 19. aldar til 
upphafs 21. aldar, Ólafur Kvaran ritstjóri, 4. bindi, Reykjavík : Listasafn Íslands og Forlagið, 2011, 
bls. 125. 
7 Laufey Helgadóttir, „Umbrotatímar“, bls. 59 
8 Róska, Hjálmar Sveinsson ritstjóri, Reykjavík: Nýlistasafnið og Mál og menning, 2000, bls. 175. 
9 Sýningin var skipulögð af Myndlistaskóla Reykjavíkur og voru þeir Kjartan Ragnarsson og Jón 
Gunnar Árnason aðalskipuleggjendur hátíðarinnar.  Sjá Laufey Helgadóttir, „Umbrotatímar“, bls. 62. 
10 Sjá: Oliver Johnson, „War on the Ru-net. Voina's Dick Captured by the FSB as a Network 
Performance“, Third Text, 27. ár, 5/2013, bls. 597. 



	  

áberandi eftir fall Sovétríkjanna um 1990.11 Undanfarinn áratug hefur gætt verurlegrar 

andstöðu við fasisma Pútíns í Rússlandi og róttæk hreyfing listamanna hefur látið í sér 

heyra og harðlega gagnrýnt kúgun stjórnvalda. Listfræðingurinn Oliver Johnson hefur 

haldið því fram að þessar róttæku hreyfingar í Rússlandi séu, með sínum listrænu 

gjörningum, mun minna undir áhrifum markaðsafla en sambærilegir hópar í Vestur-

Evrópu.12  

Einn þessara hópa er rússneski listhópinn Voina en hann hefur verið bendlaður 

við pólitískan aktívisma í formi listrænna gjörninga. Meðlimir Voina eru aktívistar og 

listamenn og nota táknræna hrekki og gjörningalist sem vopn gegn óréttlæti og kúgun 

yfirvalda. Voina er óháð stofnunum og þiggja ekki styrki, hvorki frá einkaaðilum, 

galleristum né opinberum aðilum. Hópurinn hefur framið ýmsa gjörninga í Rússlandi 

til að mótmæla kúgun og mannréttindabrotum yfirvalda þar í landi. Þar má nefna 

gjörninginn Dick Caputerd by the FSB (14.6.2010) þar sem þau máluðu 65 metra 

langt typpi á brú sem var dregin upp við bækistöðvar alríkislögreglunnar (e. Federal 

Security Service).13 Gjörningurinn, hið svokallaða kosmíska reður, leiddi til 

handtöktu Leonid Nikolaev en vakti heimsathygli og fengu tilnefningu til virtra 

verðlauna árið 2011 stuttu eftir að tveir meðlimir hópsins, Oleg Vorotnikov og 

Nikolaev, höfðu verið leystir úr varðhaldi fyrir aðild þeirra að gjörningnum Palace 

Revolution (2010). Þar höfðu meðlimir Voina snúið mönnuðum lögreglubílum á hvolf 

í St. Pétursborg.14  

Aðrir gjörningar með hópnum sem vakið hafa athygli eru Operation: Kiss 

Garbage (Kiss a Pig (2011) þar sem kvenkyns meðlimir Voina fóru inn á opinber 

svæði og kysstu lögreglukonur fyrirvaralaust til að mótmæla nýjum lögum Medvedev, 

þáverandi forseta Rússlands, sem veittu lögreglunni aukið vald.  

Vert er að taka fram að nokkrir meðlimir Rússnesku pönkhljómsveitarinnar 

Pussy Riot voru virkur hluti af Voina en þær vöktu hvað mesta athygli fyrir gjörning 

sinn Punk Prayer en þar stálust þær inn í Rússnesku rétttrúnaðarkirkjuna og fluttu 

samnefnt lag sem gagnrýnir Pútín harðlega. Þrjár liðskonur voru handteknar og voru 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
11 Sama heimild, bls. 597. 
12 Sama heimild, bls. 599.  
13 Sama heimild, bls. 595-597. 
14 Sama heimild, bls. 592-593. 



	  

tvær þeirra dæmdar í tveggja ára fangelsi í alræmdum vinnubúðum í Síberíu fyrir 

guðlast og að raska almannafrið.15 

2. Nafnlaus götulist andófsins á Íslandi 

Hið pólitíska andóf í dag á sér stað í formi „statusa“ og „deilinga“ á Facebook eða yfir 

djúpum rökræðum fólks yfir kaffi og kleinuhringum eða á barnum. Aktívismi er of 

erfiður fyrir nútímamanninn, krefst of mikillar vinnu. Krefst þess að hann þurfi að rísa 

upp frá þokukenndri draumsýn sinni um lífið og leggjast í svalt moldarbeð andófsins. 

Það getur reynst erfitt að skilgreina hvenær um andstöðulist er að ræða og 

hvenær táknræn hrekkjabrögð. Oftar en ekki á verknaðurinn sér staði í skjóli nætur, til 

að koma í veg fyrir dýra og tímafreka eftirmála á borð við handtöku, ákæru eða sekt. 

Verkið er svo fjarlægt snemma morguns af starfsmönnum borgarinnar þannig að 

borgarbúar verða sjaldan varir við það. Þar spilar hlutverk fjölmiðla stóran sess en 

þegar kemur að prakkaralistinni mætti segja að heimasíður fjölmiðlanna séu galleríið. 

Það má t.a.m. minnast á að manifestó fútúristanna eftir Tommaso Marinetti var fyrst 

birt á forsíðu franska dagblaðsins Le Figaro árið 1909.16  

Kosturinn við internetið í dag er líklega hversu auðvelt aðgengi fólk hefur af 

hvort öðru og upplýsingum sem það getur deilt sín á milli. Facebook var t.a.m. þáttur 

sem kom byltingu af stað í Egyptalandi og Túnís í júní 2010, einnig þekkt sem 

Arabíska vorið. Þá stofnaði Wael Ghonim Facebook síðuna „Við erum öll Khaled 

Said“ eftir að hann rakst á mynd af Said í blóði sínu eftir að hafa verið barinn til bana 

af lögreglunni.17 Þannig breytast líka fréttamenn í sýningarstjóra þegar þeir birta 

umfjöllun um hið pólitíska andóf götunnar á heimasíðum (galleríum) fjölmiðlana og 

almenningur (gestirnir) sem lesa um verknaðinn verða gagnrýnendur þegar þeir deila 

fréttinni á Facebook eða öðrum samfélagsmiðlum. Þannig lifir verkið og skilaboð 

þess áfram en umræður fólks og skoðanir eru fyrsti liðurinn í raunverulegum 

breytingum. Hér á eftir mun ég taka fyrir nokkur verk sem falla innan ramma 

prakkaralistarinnar. Verkin eru nafnlaus og óljóst hvort þeir sem stóðu að 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
15 Um gjörningalist Pussy Riolt, sjá: Claire Tancons, „Carnival to Commons: Pussy Riot Punk Protest 
and the Exercise of Democratic Culture“, e-flux journal,  37/2012. Um fangavist meðlimanna sjá 
heimasíðuna „Free Pussy Riot“  http://freepussyriot.org/about 
16 Words in Freedom: Futurism at 100“, Museum of Modern Art, New York. Sýning 2009. MoMA.org. 
17 Jose Antonio Vargas, „Spring Awakeing. How an Egyptian Revolution Began on Facebook”, í The 
New York Times 17. febrúar 2012. 



	  

verknaðinum voru pólitískir aktívistar, menntaðir myndlistarmenn eða hvort þeir 

tilheyrðu báðum hópunum. 

2.1. Hringbrautargjörningarnir 

Hinir svokölluðu göngubrúargjörningar áttu sér stað á göngubrú yfir Hringbrautinni 

dagana 28. og 29. nóvember 2012. Þar beindust sjónir að „athafnamanninum“ Agli 

Einarssyni, einnig þekktur sem Gillz, en hann er hvað þekktastur fyrir metsölubókina 

Mannasiðir og samnefnda sjónvarpsþætti. Egill hefur verið harðlega gagnrýndur fyrir 

að niðurlægja konur gróflega í skrifum sínum og ýta undir kvenfyrirlitningu. Í lok 

ársins 2011 voru hann og unnusta hans kærð fyrir nauðgun en þolandinn var átján ára 

stelpa sem Egill þjálfaði.18 Málið var lengi í rannsókn og var loks látið niður falla 

vegna skorts á sönnunargögnum. Það vakti þó athygli þegar Egill birtist á forsíðu 

tímaritsins Monitor síðla árs 2012 en Monitor er ókeypis tímarit sem er dreift í stóru 

upplagi um land allt þar á meðal í framhaldsskóla landsins og þótti undravert að 

maður sem hafði nýlega verið kærður fyrir nauðgun (á unglingi) birtist á forsíðu þess. 

Aðilarnir sem frömdu umrædda gjörninga á göngubrúnni vöktu athygli á 

málinu fyrst með því að nota umrædda forsíðu til að búa til orðið Mannasiðir og líma 

það á göngubrúnna þannig að það blasti við þeim sem óku eftir Hringbrautinni (sjá 

mynd 2). 19  Daginn eftir beittu þeir sömu aðferð og þá blasti orðið Kvenhatur við 

vegfarendum (sjá mynd 3).20 Stafirnir voru fljótlega fjarlægðir af brúnni en fjölmiðlar 

höfðu þá þegar náð mynd af útkomunni og birt á vefsíðum sínum. Mikil umræða varð 

um gjörningana sem var deilt í gríð og erg á Facebook. Gillz tjáði sig persónulega um 

verknaðinn, sagðist „hálf hrærður“21 yfir mannasiðagjörningnum. Hið sama var ekki 

sagt um seinni gjörninginn sem var ekki túlkaður sem sérstök stuðningsyfirlýsing. 

Hringbrautargjörningarnir voru eins og áhrifarík innsetning í opinberu rými. 

Útfærslan var einföld og beinskeytt og viðbrögðin framar vonum. Þótt Gillz hafi á 

þessu tímabili verið laus allra mála og í fullu fútti að kæra „óvildarmenn“ sína fyrir 

meiðyrði þá felst ákveðinn sigur í því að súkkulaðibrúnt andlit hans hafi stafað 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18 „Gillz kærður fyrir nauðgun“, í Vísir 2. desember 2011. 
19 „Stafaði „mannasiðir“ með forsíðumyndinni af Gillz. Einkennilegur gjörningur á göngubrú vekur 
athygli“, í DV 28. nóvember 2012. 
20 „„Kvenhatur“ stafað með myndinni af Gillz. Óvildarmenn Gillz nota göngubrú til að klekkja á 
honum“, í DV 30. nóvember 2012.  
21 „Egill um mannasiðagjörninginn: Takk fyrir stuðninginn. „Ég er hálf hrærður bara!““, í DV 28. 
nóvember 2012.  



	  

Kvenhatur yfir umferðargötu á háanna tíma og fengið alla þá verðskulduðu athygli 

sem hann hafði með vissu unnið sér inn í gegnum feril sinn. 

2.2. Við rústum ykkar gráu veröld! 

Það er áhugavert að hugsa til þess að á meðan íslensk grasrót og menningarlíf dregur 

ferðamenn að í hrönnum sjá yfirvöld sig á sama tíma knúin til að rífa menninguna 

niður og byggja þar hótel í staðin. Hjartagarðurinn, sem var staðsettur milli 

Laugavegar og Hverfisgötu, er dæmi um slíka menningu: menningu grasrótar í 

íslensku samfélagi. Hjartagarðurinn var líkt og samfélag innan samfélags þar sem ríkti 

samstaða milli fólks og vilji til að hlúa vel að svæðinu. Þarna var svið byggt út 

vörubrettum þar sem plötusnúðar spiluðu á góðviðrisdögum og borð og stólar í stíl þar 

sem fólk úr öllum áttum hittist og spjallaði og slappaði af. Leiktæki voru sett upp fyrir 

börnin og hefðbundnir götulistamenn gátu loksins notið sín þar sem veggjalist var 

leyfð á svæðinu. Ferðamenn heimsóttu svæðið í miklum mæli og augljóst var að 

orkan sem lá í loftinu hafði sterk áhrif á fólk. Það stóð þó alltaf til að byggja þarna 

hótel eða „musteri neysluhyggjunnar“ eins og höfundur veftímaritsins Aftöku komst 

að orði og hefur garðinum nú verið lokað. Upp hafa risið gráir múrar kapítalismans 

sem meina fólki aðgang að svæðinu og hafa framkvæmdir hafist við gerð hótelsins. 

Stuttu eftir að skemmtistaðnum Sirkus, sem liggur að umtöluðu svæði, var lokað árið 

2007 komu gjörningalistamenn götunnar saman og skrifuðu á grámálaðan vegg 

fyrrum Sirkus- garðsins: „Við munum rústa grárri veröld ykkar“22 (sjá mynd 4). Þar 

næst var málningu í öllum regnbogans litum skvett á vegginn (sjá mynd 5) í andstöðu 

við gráan kapítalismann sem hafði hægt og rólega tekið sér bólfestu í íslensku 

samfélagi í aðdraganda hrunsins. 

2.3. Týndu börnin á landsbyggðinni 

Í kjölfar hrunsins á Íslandi árið 2008 kom upp sterk umræða um stöðu heimilanna í 

landinu þar sem þau voru gott sem öll skuldsett upp fyrir haus hjá vinum þeirra 

bönkunum. Mikið var rætt um börnin í landinu en skyndilega voru börn sem vart voru 

byrjuð að tala komin með skuldahala forvera sinna á bakið og var gert að greiða hann 

himinháan í fjarlægri framtíð. Á vinnusvæði við Lækjargötuna voru settar upp 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
22 „Við rústum grárri veröld ykkar“, Aftaka 22.5.2008. Málefni: gjörningar. 



	  

ljósmyndir af leikskólabörnum og fólk spurði sig áhyggjufullt „en hvað um börnin“? 

Listamenn götunnar létu ekki þetta tækifæri framhjá sér fara og einn daginn var búið 

að koma fyrir skilti hjá svæðinu þar sem á stóð: „Hér opnar barnaknúin Nike 

verksmiðja“ (sjá mynd 6). Skilaboðin eru skýr: á meðan fólk á vesturlöndum kvíðir 

framtíð barna sinna vegna gráðugra mistaka sinna og neysluhyggju eru börn úti í 

heimi sem þræla í verksmiðjum til að sauma fötin okkar. 

2.4. Eftirlýstur fjármálaráðherra 

Stuttu eftir að fjárlagafrumvarp ríkisstjórnar Sigmundar Davíðs Gunnlaugssonar var 

samþykkt á þingi haustið 2013 birtust veggspjöld á víð og dreif um bæinn. Á 

veggspjöldunum, sem voru úr venjulegum ljósritunarpappír, var mynd af Bjarna 

Benediktssyni fjármálaráðherra. Áletrað var á íslensku og ensku til skiptis: 

„Eftirlýstur mannréttindaglæpamaður - Bjarni Benediktsson, fjármálaráðherra“ og  

„Wanted for human rights violations - Bjarni Benediktsson, minister of finance.“ 

Veggspjöldin voru í anda kúrekamyndanna, þegar glæponarnir voru eftirlýstir 

„Wanted - Dead or alive.“ Ljóst er að umfjöllunarefnið var fjárlagafrumvarpið þar 

sem fólk hafði komið saman fyrir utan Alþingishúsið sama kvöld til að mótmæla því 

en frumvarpið boðaði m.a. mikinn niðurskurð til menninga og lista. 

Ofangreind verk eru skýr dæmi um mismunandi birtingarmyndirnar pólitísks andófs 

prakkaralistarinnar. Líkt og myndlistarmenn beita pólitískir listamenn andófsins 

mismunandi aðferðum í verkum sínum en í öllum tilfellum er megininntak verkanna 

skilaboðin sem fjallað er um og er birtingarmynd þeirra í flestum tilfellum öfugsnúin, 

kaldhæðin og stríðnisleg – táknræn hrekkjabrögð. Þetta er gott dæmi um vald 

listarinnar til breytinga í nútíma samfélagi þar sem mótmælin eru sjónræn og friðsöm. 

Þau hafa hugræn áhrif á áhorfendann og vekja þannig upp margvíslegar tilfinningar 

sem ritað mál fjölmiðla gera oft á tíðum alls ekki eða takmarkað. Þessir gjörningar, 

eða táknrænu hrekkjabrögð götunnar, eru stundum nafnlaus, framin í þágu pólitísks 

aktívisma og stundum framin af listamönnum í þágu pólitísks aktívisma með hjálp 

listarinnar líkt og Voina og Pussy Riot sem ég fjallaði um í öðrum kafla 

ritgerðarinnar. 

Hér á eftir mun ég fjalla um eigin listsköpun og tengja við báða þætti 

ritgerðarinnar, pólitískt andóf annars vegar (prakkaralist) og pólitískt andóf með hjálp 

listarinnar hins vegar (andstöðulist), samhliða glæpum, pönki og blús. 



	  

3. Heimilislíf 

Vorið 2013 var ég námsmaður við listaakademíuna í Vínarborg. Ég fór reglulega á 

sýningar hjá grasrótinni jafnt sem eldri listamönnum en var brugðið við allan skítinn 

sem þar bar fyrir augum. Listin þar var afstöðulaus og þunn. Metnaðarlaus. Það var 

ekkert þarna. Það voru hálfgerð vonbrigði því satt að segja var ég orðin þreytt á 

djammlistinni sem var að taka sér bólfestu í íslensku listalífi. Ég spjallaði reglulega 

við Freyju Eilífu Logadóttur, vinkonu, listakonu og bekkjarsystur mína úr 

Listaháskólanum, um drulluna sem ég sá. Þetta var svo innantómt og skorti algjörlega 

allan metnað. Hvað var þetta fólk að hugsa? Ekkert. Í yfirferðum hjá akademíunni átti 

ég í mestu vandræðum með halda aftur að fyrirlitningu minni á því sem ég þar sá en 

þarna stóð fólk og talaði með rassinum um listheimspeki og gömul vínarbrauð í 

sögunni sem sögðu eitthvað merkilegt með rassgatinu. Oft á tíðum þegar drullan var 

búin að viðgangast tímunum saman gekk ég út í vonleysi mínu og lagðist undir feld. 

Þetta tímabil í Vínarborg var tímabil listarleysis. Mitt æðsta sköpunarverk þetta 

misserið var mangótré sem ég gróðursetti í eldhúsglugganum mínum á milli þess sem 

ég forðaði mér frá sambýliskonu minni sem reyndi ítrekað að stinga tungunni upp í 

mig eða skríða hálfberrössuð upp í til mín. Ég var stödd í nístingsköldum logum 

lélegrar djammlistar eftir vitleysinga með silfurskeið í rassgatinu og 

listamannaklippingu í bland við kynferðislegra áreitni og kynsvalls heimavið. Ég 

rissaði upp nokkrar teikningar þarna úti í dagbókina mína, þar á meðal skissuna 

„Heimilislíf“ sem sýnir aðra sambýliskonu mína sjúga typpi í stofunni heima á meðan 

ég sýp grænt absynthe hinum megin við stofuborðið. 

Vínarborg 

Hver vill ekki vera halastjarnan í glæstum listheimi Vínarborgar? Allir beygja 

sig niður en enginn rekur út tunguna. Ég sýg beyglaðar sígarettur og lep bjór úr 

flösku þar til hún fær það. Meðal freyðivínsfólksins í glimmermenningunni 

kemur storknaður blóðbletturinn í klofinu á sokkabuxunum mínum mér til 

hugar. Ég kem aftur til veruleikans þar sem kampavín flæðir um vit mannanna 

og sé lúinn mann standa einan með ranghugmyndum sínum um lífið, virði hann 



	  

fyrir mér og fyrirlít en halla mér svo upp að honum og hvísla í eyra hans: Góði 

herra, á ég að sjúga á yður tittlinginn?23 

Eftir á að hyggja var þetta skítlega tímabil þarna úti mikil gullnáma fyrir mig sem 

einstakling og upprennandi listamann. Þrátt fyrir að myndlistarsköpun mín hafi setið á 

hakanum á þessum tíma þá skrifaði ég mikið og fékk margar hugmyndir að textum. 

Fyrst og fremst ljóðrænum en líka hugleiðingum og rýni á samfélagið og samfélag 

listamanna. 

3.1. Sofandi samfélag listamanna 

Ef listamaðurinn þótti eitt sinn „framvörður þjóðarinnar“ og listamenn voru álitnir 

vonarneisti íslensku þjóðarinnar til að ganga samhliða öðrum þjóðum inn í 

framtíðina24 hvað eru listamenn þá í dag? Íslenska ríkið hefur snúið baki við 

menningunni og afstöðuleysið í íslenskri samtímalist er ríkjandi. Djammlistin getur 

ekki verið andstaðan við ríkjandi gildi myndlistar þar sem hún er með öllu 

afstöðulaus. Listamenn snúa baki í grasrótina og ganga sjálfmiðaðir inn í heim 

elítisma og typpatotts viðurkenndra stofnana listheimsins. 

 Manifestó Niðrismans 

Niður með ríkisstyrki! Niður með styrki sem eru vinir annarra styrkja! Niður 

með plebbasamfélag listamanna, niður með snobb og niður með 

listaverkasafnara. Við skjótum mjólkurkú listamanna og tökum upp 

villimannaþjóðfélag eins og á miðöld. [...] Galleríið er galli á samfélaginu. 

Gallerí er bara galli sem er gott að vera í. Burt með þetta drasl! Burt með þetta 

ósmekklega orð, burt með það úr tungumálinu. Og þegar galleríin hafa verið 

lögð af, þá komum við og notum öll þessi hvítþvegnu rými sem nærbuxur. 

Við sendum Aðalstein Ingólfsson til Ibiza með vasapening. Við látum Ólaf 

Elíasson í Eurovision. Við setjum ofskynjunarsveppi í kaffið hjá Pétri Gaut. Við 

skrúbbum túlann á Goddi með sápustykki. Við skráum Erró aftur í gaggó. Við 

kúkum á gólfið í Listasafni Reykjavíkur. Við fordæmum Listasafn Íslands fyrir 

að drepa grasrótina í stað þess að sá fræjum. Við gefum skít í stafrófsröðina. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
23 Guðrún Heiður Ísaksdóttir, Úr dagbók vorið 2013. 
24 Um mikilvægi myndlistar á tímum sjálfstæðisbaráttu, sjá: Margrét Elísabet Ólafsdóttir, „Viðtökur 
expressjónískra málverka Finns Jónssonar“, í Ritið 2/2013, bls. 85.   



	  

Engar mála(r)miðlanir, við málum aldrei en Kjarval er cool. Eggert Pétursson, 

fáðu þér vinnu í ísbúð 

Betra en Hallgrímur Helgason (ljóð): 

pka lsjfl ##KJldk 
lðapeowjv.ð ð-fpæaækf. 

lskkflææ voawe pka ælfðwjfoemdmgod. 
jdoejaæl mva eomf,dfm lkasjdfoe 

kakfklapoaser pka. 
oeoj kdfjowtuqðá voawe kdklaoerj'f 

kfkæe pka  klrtlosm,df æeortjskg 
pka voawe #KJldk. 

  

1. Varist, við erum listamenn! Við erum mætt með listbyssuna og ætlum að 
skjóta á öll graftarkýlin í bólugröfnu andliti póstmódernismans! 

3. Gælið við saurug endaþarmsop sýningarstjóra, gallerista og safnara. 

4. Framleiðið innantóma djammlist og hlaðið hana tilgangi sem dregur úr 
henni síðasta dropann af einhverju sem mætti kallast list. 

5. Farið á þing og yfirgefið samlistamenn ykkar. 

6. Hafnið hlutverki listamannsins. 

8. Lokið augunum fyrir hreinsunareldinum og gangið blindandi inn. 

13. Andlist er andlitslyfting listarinnar. Önnur list er smekkur sem tekur við 
hvaða drullu sem er. 

00. List er nauðsynlegur hluti af bataferli sjúkra. 

2. Listheimurinn í dag er gamalt rauðvín í brotnu plastglasi. 

354. Grasrót hverrar stundar verður flöt á endanum. Fræin eru erfðabreytt 
og skjóta ekki rótum.  

15. Menning er ekki það sama og list. Hættum þessu menningarkjaftæði. 

20. List verður ekki til úr sjálfri sér. 

List er ekki lengur list. 

Quad erat demonstrandum.25 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 Freyja Eilíf Logadóttir, Guðrún Heiður Ísaksdóttir, Karl Torsten Ställborn, „Manifestó Niðrismans“, 
Reykjavík, Október 2013 



	  

3.2. HÁVAÐI 

Eins og ég minntist á hér að framan þá talaði ég mikið við Freyju á meðan ég dvaldi í 

Vín. Í okkar vinahóp ríkir mikil gagnrýni á listheiminn og þar kom að því að Freyja 

hafði samband við mig og tjáði mér að hún hefði tekið frá sýningarrými 

Listaháskólans, Kaffistofuna, og vildi safna saman góðum hóp af listamönnum sem 

vildu setja upp pólitíska listsýningu. Þar kom Facebook að góðum notum en settur var 

upp hópur (group) þar sem sýningin var rædd og teknar voru ákvarðanir um efni 

hennar. Þar sem ég var enn búsett í Austurríki gat ég tekið þátt í hugmyndavinnunni 

en ég átti flugmiða heim tveimur dögum fyrir settan sýningardag og gat þar af 

leiðandi tekið þátt og aðstoðað við uppsetningu sýningarinnar. Hópurinn kallaði sig 

hreinlega Hávaða og var bar sýningin titilinn Hávaði I en sýningin verður ein fjölda 

sýninga hópsins sem mun fyrst og fremst sýna pólitíska myndlist (sjá myndir 10-16).  

„Lögregluríkið Ísland“ var m.a. tekið fyrir á sýningunni vegna tillögu 

ríkisstjórnarinnar um að lögreglumenn bæru rafbyssur. Það var í huga margra fyrsta 

skrefið í átt að aukinni kúgun og lögregluofbeldi. Íslenski fáninn var í nokkrum 

verkum. Vatn til sölu. Kross í ruslatunnu. Hljóðverk úr ræðu nýkjörins 

forsætisráðherra, Sigmundar Davíðs, og listamaðurinn Pétur Gautur gagnrýndur fyrir 

ummæli sín um Listaháskólann og listamannalaun. Lögreglubíllinn (eftir: Katrínu 

Mogensen og Kristínu Þorláksdóttur), Lada Sport sem var breytt í lögreglubíl, stóð á 

plani Kaffistofunnar og stöðvaði alla bílumferð á Hverfisgötunni með deig lekandi úr 

bílhúddinu og hljóðverk úr ræðu forsætisráðherra (eftir Andra Leó Lemarquis) æpandi 

út úr sér. Titli gallerísins var breytt úr Kaffistofan í Hótel Kaffistofan þar sem til 

stendur að rífa húsið og reisa þar hótel á næstu mánuðum. 

Hávaði I - Fyrsta Hávaðasýningin, Reykjavík 4. júlí 2013 
Hópurinn: Freyja Eilíf Logadóttir, Katrína Mogensen, Leifur Ýmir Eyjólfsson, 
Sunneva Ása Weisshappel, Ýmir Grönvold, Guðrún Heiður Ísaksdóttir, Hjálmar 
Guðmundsson, Kristín Þorláksdóttir, Ylva Frick, Heiðrún Gréta Viktorsdóttir, 
Anton Logi Ólafsson, Una Sigtryggsdóttir, Andri Leó Lemarquis. 
 
Auglýsing: 
Fimmtán listamenn með Hávaða 
Hverfisgata 42B 
4. júlí 2013 
 



	  

Manifesto 
Y: Hávaðinn er öskur listarinnar. 

T: Ég hef fengið nóg af þögn. Friður er rofinn. 

Z: Til að geta verið með yfirlýsingar sem listamaður þarf sjálft líf manns að 
endurspegla þær. 

Þ: Flokkastjórnmál geta ekki verið annað en spilling og lygar eru 
óhjákvæmilegur fylgifiskur hennar. 

R: Sannsögli er ekki dyggð. Það eru lygar sem líma allt saman. 

Æ: Það þarf að sprengja graftarkýlin. 

U: Okkar skítur verður í ykkar barnabörnum. 

X: Amerískir kúkar í lopapeysum. 

Ö: Líttu í kringum þig. 

S: Passaðu þig. 

V: Sá sem skapar hefur völdin. 
 

3.3. Saga listarinnar - Skrásetning 

Önnur sýning sem mig langar til að fjalla um er sýning sem ég vann með Freyju Eilífu 

og Katrínu Mogensen. Þar beindust sjónir okkar að listasögunni en þar sem við sátum 

bæði listasögu í Háskóla Íslands og hlutsuðum á fyrirlestra hjá listamönnum í 

Listaháskólanum tókum við fljótlega eftir því hversu lítil umfjöllun var um konur í 

listasögunni. Það var eins og ef konur væru þaggaðar niður í henni en listfræðingar 

ættu enn eftir vakna við væran blund feðraveldisins. Það mátti í raun segja um alla 

sem komu að kennslu í námi okkar, sem var undravert þar sem meiri hluti nemenda 

voru konur að mennta sig sem myndlistarmenn. Við gengum ítrekað úr þessum tímum 

en eftir mörg tonn af kleinuhringjum og bjór hífðum við hvor aðra upp af 

fitusprengdum rassgötunum og gerðum sýninguna Saga listarinnar. Efni sýningarinnar 

var mjög einfalt: Typpi. 

Við eyddum mörgum vikum í að fjöldaframleiða typpi í ýmsum miðlum, 

útsaumuð typpi, hekluð typpi, vafin typpi, leiruð typpi, teiknuð typpi, typpi úr 

bjórdósum og typpi úr pappamassa. Typpi, typpi, typpi. Þarna voru typpi í 

margvíslegum miðlum. Typpin áttu ekki að standa fyrir typpi listamanna í sögunni 



	  

heldur voru þau fremur einföld táknmynd sögunnar (sjá myndir 17-22).  

3.4. Pönk og glæpir 

Ég hef reynt að nota gjörninga til að yfirstíga ýmis verkefni í mínu daglega lífi. Þegar 

ég þarf að hringja erfið símtöl set ég kannski upp yfirvaraskegg og þegar ég er smeyk 

ímynda ég mér að ég sé Gunna glæpon (sjá mynd 8) sem er eins og alter egóið mitt í 

lífinu en „glæponinn“ dregur upp byssuna og skýtur á allt sem er leiðinlegt. Lífið 

öðlast tilgang með möguleikum gjörningalistarinnar. Af hverju þarf allt sem við 

gerum að vera svona leiðinlegt?26 Möguleikarnir eru óteljandi, við gætum til dæmis 

gengið til hliðar eða aftur á bak en alltaf göngum við beint. Ég veit um mann sem er 

kallaður „þvottavélin“. Hann er held ég vistmaður á Kleppi en hann heldur að hann sé 

þvottavél og gengur þar af leiðandi í hringi. Hvort ætli sé betra: að ganga beint á 

leiðinlegan fund eða að ganga í hringi á leiðinlegan fund? 

Síðastliðin tíu ár hef ég spilað á bassa með pönkhljómsveitinni Viðurstyggð 

eða frá því að ég var fimmtán ára gömul. Á tónleikum komum við fram í ýmsum 

gervum og í hvert skipti klúðrast eitthvað. Eitt sinn um sumarið 2005 spiluðum við á 

Hvammstanga þar sem tónleikagestir gengu ekki einungis út heldur tóku með sér 

húsgögnin líka og skildu eftir miða við sviðið þar sem á stóð: „Þetta er fínt, en svolítið 

hátt.“ Við vorum án efa lélegasta hljómsveitin í bænum en um leið eina sanna 

pönkhljómsveitin og með tímanum byrjaði þéttur hópur að myndast sem mætti á alla 

tónleika með okkur og við urðum um leið þéttari og beinskeyttari í flutningi okkar. 

Viðurstyggð verður með tímanum stærri hluti af myndlist minni. Hún kemur 

saman kannski einu sinni á ári og æfir einu sinni til tvisvar sinnum fyrir tónleika, 

sömu lögin sem hún hefur spilað undanfarin tíu ár. Í mínum huga er Viðurstyggð 

gjörningalist, jafn mikið og pönkhljómsveit. Það var því viðeigandi þegar við vorum 

beðnar um að hita upp fyrir frumsýningu heimildarmyndarinnar Pussy Riot: A punk 

prayer um pönkhljómsveitina í Bíó Paradís sumarið 2013 (sjá mynd 9). Þar fluttum 

við m.a. pönkbænina frægu í íslenskri útgáfu þar sem ég lagði niður bassann og söng 

bænina fyrir bíógesti. Við erum myglaðar, kannski pirraðar, jafnvel alls ekki til í að 

spila á „ömurlegum“ tónleikum frammi fyrir fullum sal af fólki en það sem við 

segjum býr til galdrana. Orðið býr til galdra. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
26 Vinkona mín og listamaður, Borghildur Tumadóttir, velti upp þessari spurningu þegar við hittumst í 
bjór heima hjá henni í listamannakomplexi á Bergstaðastræti 14 síðla vors 2012. 



	  

Þegar mál Pussy Riot kom upp í Rússlandi tengdi ég sterkt við þær en þær eru 

á svipuðum aldri og ég og spila hrikalega hrátt pönk í pólitískri pönkhljómsveit. 

Þannig var að þegar blásið var til mótmæla þeim til stuðnings fyrir utan Rússneska 

sendiráðið á Íslandi 11. júlí árið 2012 skipti mig miklu máli að mæta á staðinn og 

sýna samstöðu. Ég eyddi kvöldstund í að prjátla saman Pussy Riot lambhúshettu 

(kennimarki hljómsveitarinnar) fyrir mótmælin en það var hugmynd skipuleggjanda 

mótmælanna að mótmælendur bæru kennimark þeirra þeim til stuðnings. 

Það var sólríkur sumardagur fyrir utan Rússenska sendiráðið á Íslandi og 

mótmælin fóru friðsamlega fram fyrir utan mann sem svívirti starfsmenn sendiráðsins 

með því að hella vatni á þá. Það var þó einungis einn vitleysingur af annars góðum 

hópi mótmælenda. Lögreglan var mætt á svæðið til að hafa stjórn á lýðnum og skarst í 

leikinn þegar María Lilja Þrastardóttir dró niður Rússneska fánann og dansaði í 

honum. Á þeim tímapunkti sat ég á gangstéttarbrún og fylgdist með, tottaði sígarettu 

og hrópaði „free Pussy Riot“ á milli þess sem ég spjallaði við kunningja sem ég 

þekkti úr hópnum. Þegar ég kom auga á krókinn hangandi einmana á fánastönginni 

þótti mér rökrétt að hengja eitthvað á hann og hvað annað en kennimark 

hljómsveitarinnar? Ég skottaðist því upp á grindverk sendiráðsins og hengdi 

himinbláa lambhúshettuna á krókinn sem var svo dregin að húni (sjá mynd 23). Ungur 

maður var handtekinn er hann steig á milli lögreglumanns og mín við framkvæmd 

gjörningsins (mynd 24) en mótmælin leystust upp eftir það. Að sjá kennimark 

hljómsveitar, sem er í andstöðu við Pútín og rússneska ríkið, hangandi á fánastöng (á 

rússneskri grundu) er mjög táknræn stuðningsyfirlýsing. Stuttu eftir mótmælin barst 

okkur Maríu Lilju og Snærósu Sindradóttur kæra frá íslenska ríkinu fyrir landráð og á 

enn eftir að taka ákvörðun um hvort ákært verði í málinu eða ekki. Í 95.gr. Almennra 

hegningarlaga segir: 

Hver, sem opinberlega smánar erlenda þjóð eða erlent ríki, æðsta ráðamann, 

þjóðhöfðingja þess, fána þess eða annað viðurkennt þjóðarmerki, fána 

Sameinuðu þjóðanna eða fána Evrópuráðs, skal sæta sektum eða fangelsi allt að 

2 árum. Nú eru sakir miklar og varðar brot þá fangelsi allt að 6 árum.27 

Þetta athæfi má með vissu flokka sem gjörning þar sem ég er upprennandi listamaður 

sem fremur reglulega lífsgjörninga og glæpi. Inntakið er þó fyrst og fremst pólitískt. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
27 Almenn hegningarlög, X kafli Landráð, 95.gr 



	  

Atvikið var ekki skipulagt sem gjörningur en var ósjálfráð aðgerð sem flokkar það því 

um leið sem táknrænan hrekk og prakkaralist. Þetta er hugsanlega skýrasta dæmið 

sem ég kemst að í skilgreiningu minni á hugtakinu táknrænir hrekkir eða prakkaralist. 

Andstöðulistin og aktívisminn haldast þétt í hendur í listforminu og oft er óljóst hvort 

listamaðurinn er aktívisti eða aktívistinn listamaður.  

 

4. Leiðin til friðar 

Alla daga vöknum við og horfum á okkur í speglinum og hugsum með okkur hvað 

mætti betur fara. Því miður tengist það sem betur mætti fara slitnum hárendum, 

óplokkuðum augabrúnum eða of djúpum svitaholum og fílapenslum. Ef við tækjum 

óréttlætið ekki í sátt værum við að gera líf okkar svo miklu, miklu flóknara. 

Þegar við tökum óréttlætið í sátt fylgja því ákveðin þægindi, einskonar 

jólabónus sem læðist inn um bréfalúguna allan ársins hring. Það er mjög einfalt að 

taka óréttlætið í sátt í nútíma samfélagi, það þarf einungis að fylgja nokkrum 

einföldum atriðum til að lifa góðu lífi með óréttlætinu: 

#1 Ekki gagnrýna skólakerfið. 
#2 Menntaðu þig í einhverju leiðinlegu og praktísku. 

#3 Lestu óháða fjölmiðla á borð við Morgunblaðið. Allt annað eru 
samsæriskenningar. 
#4 Fáðu þér vinnu sem er leiðinleg. Skemmtileg vinna er ekki vinna. 
#5 Kauptu allskonar pillur og dót sem ljósvakamiðlarnir segja þér að kaupa. 

#6 Farðu í þitt fínasta púss á fjögra ára fresti og kjóstu allskonar flokka sem breyta 
lögunum sem fráfarandi flokkar settu í síðustu viku. 
#7 Borgaðu í einhver góðgerðarsamtök. 

#8 Ekki vera asnalegur. 

Þetta er ekki flókið. Þetta er mjög þægilegt. Gerðu eins og mamma þín segir. Haltu 

kjafti og vertu sæt. Ef þú sættir þig ekki við óréttlætið þá er búið að sjá til þess að þú 

farir í fangelsi til æviloka eða enn verra: í lið með samsæriskenningarnötturunum. 

Guð hjálpi okkur, ekki feta þá torfæru leið. 

Listamenn! Vaknið því upprisa ykkar er í nánd. Rísið upp gegn elítisma og 

ógeði kapítalismans. Hættið þessu kjaftæði. Niður með snobb. Snúið bakinu við 



	  

djammi og sukki og sjáið skítinn sem þjóðin veður. Djammlistin er afstöðuleysi og 

afstöðuleysið er líkt og öskur í geimnum. Takið andófinu opnum örmum og hættið að 

vera svona leiðinleg. Segið eitthvað! Þið eruð líkt og kúguð birtingarmynd konunnar í 

feðraveldinu. Opnið augun því þið kreistið þau aftur. Skolið eitrið úr þeim og segið 

fyrirgefðu. Segið hæ við grasrótina. Haldist í hendur og hlægið að yfirvaldinu því 

ekkert yfirvald nær að kæfa vald listarinnar. 

 
 
 
 
 
 
 
 

velferð 
 

að hneigja sitt höfuð 
án lotningar 
einsog af lotningu 
með lögboðnu kaffihléi 
og matartíma 
svara brosandi í síma 
samanlagt 5000 daga 
með lögboðnum 
leyfum á jólum og páskum 
og sumarfrídögum 
í von um að deyja 
sem djöfulóð glansmynd af svíni 
í virðingarstöðu 
hvers undirmenn hneigja sín höfuð 
án lotningar 
einsog af lotningu 
með lögboðnu kaffihléi 
og matartíma 
svara brosandi í síma 
samanlagt 5000 daga 
með lögboðnum 
leyfum á jólum og páskum 
og sumarfrídögum 
í von um að deyja 
sem djöfulóð glansmynd af svíni 
í virðingarstöðu28 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
28 Þorgeir Þorgeirsson, „Velferð“, 70 kvæði (1958-1988), Leshús, Reykjavík, 1989.  

Sindradóttir).   

